
     యవలోకింపవలయు నని సమీపవటవిటపిమూలంబునం దాగి కనుం

     గొనుచుండె నయ్యవసరంబున.57

క. బిందెలు కరములఁ గొని యర

     విందాస్యలు జలము దెచ్చి వేడుకతో నం

     దంద తరుసేచనంబును

     సందడిగొని సేయుచును ససంభ్రమలీలన్.

క. అనసూయ నిగిడి చన న

     య్యనసూయం గడచి వడిఁ బ్రియంవద చన న

     య్యనసూయఁ బ్రియంవద మును

     కొని వేగిరపాటుతో శకుంతల చనఁగన్.

సీ. అరుణపల్లవములు హస్తాంగుళంబులు

                    గెంజాయఁ దమలోన గ్రేణి సేయ

     వెలిమంచుమొగ్గలు విమలదంతంబులు

                    చెలువంబుఁ దమలోన గలసి వెలయఁ

     బరువంపు గుత్తులుఁ బ్రన్ననిపాలిండ్లు

                    మవ్వంబుఁ దమలోన మార్చికొనఁగఁ

     జిందుతేనియలును జెమటచిత్తడియును

                    గ్రొత్తావి తమలోన బిత్తరింప

తే. లలితపుష్పితజంగమలతికవోలె

     వల్లికావృక్షముల యాలవాలములకు

     జలము వోయు శకుంతల చంద్రవదన

     చారుతరవైభవముఁ జూచి జనవిభుండు.

చ. దిరిసెనపువ్వుకంటె గణుతింపఁగ మెత్తన మేనుదీఁగె యీ

     తరుణికి; నిట్టికోమలి లతాతరుసేచన మాచరింపఁగాఁ

     గరుణ యొకింత లేక కడఁగట్టె మునీంద్రుఁడు మాట లేటికిన్

     సరవి యెఱుంగలే కకట జాదులు వేఁచర మంగలంబునన్.

		 ఈ పేజీలో చివరి మార్పు 7 అక్టోబరు 2021న 22:55కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

